
Þingskjal x — x. mál.
Stjórnarfrumvarp. 
Frumvarp til laga
um breytingu á lögum um áhafnir íslenskra fiskiskipa, varðskipa, skemmtibáta og annarra skipa, með síðari breytingum (mönnunarkröfur).

Frá samgöngu- og sveitarstjórnarráðherra. 


1. gr.
Eftirfarandi breyting verður á 3. gr. laganna:
19. tölul. orðast svo: Smáskip eru skip sem eru 15 metrar að skráningarlengd eða styttri.

2. gr.
Í stað orðanna „12 metrar“ í a-lið 1. mgr., 1., 2. og 3. tölul. a-liðar 3. mgr. og 4. mgr. 12. gr. kemur: „15 metrar“.

3. gr.
Lög þessi öðlast gildi 1. júní 2020

Greinargerð.
1. Inngangur. 
Frumvarp þetta er samið í samgöngu- og sveitarstjórnarráðuneytinu. Með því er lögð til breyting á lögum um eftirlit með skipum.
Landssamband smábátaeigenda fundaði með fulltrúum samgöngu- og sveitarstjórnarráðuneytisins í upphafi árs 2018 þar sem sambandið gerði tillögu um breytingu á lögum nr. 30/2007 um áhafnir íslenskra fiskiskipa, varðskipa, skemmtibáta og annarra skipa. Í kjölfar fundarins var tillagan rædd á fundi Siglingaráðs 4. október 2018. Í kjölfarið hóf samgöngu- og sveitarstjórnarráðuneytið vinnslu þessa frumvarps. Áform um lagasetningu voru kynnt á samráðsgátt stjórnvalda sumarið 2019.

2. Tilefni og nauðsyn lagasetningar. 
Lög nr. 30/2007 um áhafnir íslenskra fiskiskipa, varðskipa, skemmtibáta og annarra skipa tóku gildi þann 1. janúar 2008. Í 3. gr. laganna eru smáskip skilgreind sem skip sem eru 12 metrar að skráningarlengd eða styttri. Í 12. gr. laganna er kveðið á um lágmarksfjölda skipstjórnar- og vélstjórnarmanna á fiskiskipum, varðskipum og öðrum skipum. Lægsta stig atvinnuréttinda skipstjórnarmanna er miðað við 12 metra að skráningarlengd og styttri. Í a-lið 1. mgr. 12. gr. laganna er mælt fyrir um að á skipi sem er styttra en 12 metrar að skráningarlengd megi skipstjóri vera hinn sami og vélavörður sé hann eini réttindamaðurinn í áhöfn, enda taki vinnu- og hvíldartími mið af 64. gr. sjómannalaga.  Í b-lið málsgreinarinnar er tiltekið að á skipi sem er 12 metrar eða lengra en styttra en 24 metrar að skráningarlengd skuli vera stýrimaður ef útivera skips fer fram úr 14 klst. á hverju 24. klst. tímabili. Þar sem daglegur útivistartími er styttri en 14 klst. er heimilt að vera án stýrimanns hafi skip fengið útgefna heimild þess efnis frá mönnunarnefnd. Í 3. mgr. 12. gr. laga nr. 30/2007 segir að á skipi með vélarafl frá og með 250 KW til og með 750 KW skuli vera vélavörður sé skipið styttra en 12 metrar að skráningarlengd og má vélavörður vera hinn sami og skipstjóri sé hann eini réttindamaðurinn í áhöfn, enda taki vinnu og hvíldartími mið af 64. gr. sjómannalaga. Sé skipið 12 metrar að lengd eða lengra skal vera til staðar yfirvélstjóri, og fari daglegur útivistartími fram yfir 14 klst. á hverju 24 klst. tímabili skal að auki til staðar vélavörður.
Í lögum nr. 116/2006 um stjórn fiskveiða, með síðari breytingum, segir í 4. gr. að enginn megi stunda veiðar í atvinnuskyni við Ísland nema hafa fengið til þess almennt veiðileyfi. Almenn veiðileyfi séu tvenns konar, þ.e. veiðileyfi með aflamarki og veiðileyfi með krókaaflamarki. Með lögum nr. 82/2013 var nýrri málsgrein bætt við 4. gr. laga nr. 116/2006 sem segir: „Þeir bátar einir geta öðlast veiðileyfi með krókaaflamarki sem eru styttri en 15 metrar að mestu lengd og minni en 30 brúttótonn. Óheimilt er að stækka bátana þannig að þeir verði stærri en þessu nemur.“ Samkvæmt þessu geta krókaaflamarksbátar verið 15 metra langir en með því falla þeir ekki lengur undir ákvæði áhafnalaga um smáskip, sem miðast við 12 metra, heldur skip 12-24 metra með þeim auknu kröfum til skipstjóra-, stýrimanna- og vélstjórnarréttinda. Ef sigling er styttri en 14 klst. þarf undanþágu frá mönnunarnefnd og má skipið þá vera án stýrimanns. HHÞó aað  Þó að lagabreytingin hafi einungis verið ætlað að snúa að viðmiðun við fiskveiðistjórnun hefur reynslan verið sú að án heimildar frá mönnunarnefnd skv. 12. gr. áhafnalaga til að sigla án stýrimanns, séu kröfur um mönnun skipa í ýmsum tilvikum orðin ríkari fyrir vikið. Þetta hefur leitt til þess að sækja þarf reglulega um heimild til mönnunarnefndar en á árinu 2017 fengu 138 bátar á stærðarbilinu 12-15m leyfi frá mönnunarnefnd til að sigla án stýrimanns. Er með þessu frumvarpi stefnt að því að mæta þessu með því að færa viðmið smáskipa úr 12 í 15 metra þannig að samræmi sé í löggjöf.

3. Meginefni frumvarpsins. 
Með frumvarpinu er lagt til að skilgreining smáskipa verði breytt þannig að miðað verði við að þau séu 12 metrar að skráningarlengd eða styttri. Þá er lagt til að 12. gr. laganna verði breytt þannig að 12 metra viðmið verði færð upp í 15 metra. Verði frumvarpið að lögum þarf í framhaldi af því þarf að huga að því að gera viðeigandi breytingar á menntunarkröfum sem kveðið er á um í reglugerð nr. 175/2008 um skipstjórnar- og vélstjórnarréttindi á fiskiskipum, varðskipum og öðrum skipum, til samræmis við lagabreytingar sem lagðar eru til í frumvarpi þessu. Gera þarf breytingar á 6. og 7. gr. reglugerðarinnar, þannig að smáskipanám veiti réttindi til skipstjórnar á skipum styttri en 15 metrar að skráningarlengd.

4. Samræmi við stjórnarskrá og alþjóðlegar skuldbindingar. 
Breytingar þær, sem lagðar eru til í frumvarpi þessu, eru ekki þess efnis að þær gefi tilefni til að skoða samræmi við stjórnarskrá. Þá eru breytingarnar ekki í andstöðu við alþjóðlegar skuldbindingar íslenska ríkisins.

5. Samráð. 
Áform um lagasetningu voru birt á samráðsgátt stjórnvalda sumarið 2019. Umsagnir bárust frá tíu aðilum. Landssamband smábátaeigenda, Samtök smærri útgerða og fyrirtækin Einhamar seafood ehf. og Breiðavík ehf. voru fylgjandi áformunum. Rök sem færð eru fyrir samræmingu eru að nánast allir bátar 12-15 metrar séu innan krókaaflamarkskerfisins og stundi sambærilegar veiðar. Einnig er vísað til þess að kjarasamningur miðist við mönnun báta undir 12 metrum og mönnun þeirra. Þá var Vísað til þess mönnunarreglur vegna 15 metra báta í Noregi séu þær sömu og reglur vegna 12 metra báta á Íslandi.
Sjómannasambandið, félag skipstjórnarmanna og VM-félag vélstjóra og málmiðnaðarmanna mótmæltu því að tengja eigi lög um fiskveiðistjórnun við lög og reglur um mönnun skipa á Íslandi. Mönnun eigi að taka mið af öryggi skips og áhafnar. Frekar ætti að herða kröfur og veita engar undanþágur vegna skipa 12-24m þar sem um mjög öflug skip er að ræða með stórar vélar. Þá benti Slysavarnarfélagið Landsbjörg á að öryggi skipa og áhafna skuli vera leiðarljós við laga- og reglugerðarbreytingar vegna mönnunar. Bendi félagið á að skýrslu Rannsóknarnefndar samgönguslysa frá árinu 2012 um hvíld og öryggi sjómanna, þar sem vakin var athygli á þeim vanda að stjórn endur minni skipa strönduðu eftir að hafa sofnað við siglingu skipa sinna sökum þreytu.
Samtök fyrirtækja í sjávarútvegi telja ekki æskilegt að breyta ætti áhafnalögum einungis til að koma til móts við ákvæði laga um stjórn fiskveiða þannig að þau lúti að krókaaflamarksbátum eins og áformin gáfu til kynna. Breyting á viðmiðum varðandi 12m skip upp í 15m ætti að gilda fyrir öll skip sem falla undir lög um áhafnir og eru skemmri en 15m. Ef ætlunin sé að færa viðmið upp í 15m eigi það að ná til allra skipa og báta sem falla undir ákvæði 12. gr. Engin rök séu fyrir því að undanskilja krókaaflamarksbáta hvað þetta varðar. Þessi breyting ætti sérstaklega að ná jafnframt til þjónustubáta í sjókvíaeldi. Þeir séu stóran hluta tímans bundnir við kvíar eða pramma. Daglegur útivistartími sé vel innan við 14 klukkustundir hverju sinni. 
[bookmark: _GoBack]Loks sendi Samgöngustofa umsögn. Þar er bent á að hver undanþága sem mönnunarnefnd veitir gildi svo lengi sem viðeigandi skip er í eigu sömu útgerðar. Þá telur stofnunin að kröfur um mönnun skipa hafi ekki orðið ríkari eftir breytingu á lögum um stjórn fiskveiða. Hún bendir á að taka mætti til skoðunar b-lið 1. mgr. 12. gr. og 3. tölul. 3. mgr. sömu greinar með það fyrir augum að skip undir 24 metrum þurfi ekki sérstaka heimild mönnunarnefndar til að vera án stýrimanns eða vélavarðar ef útivera þess fer ekki fram úr 14 klst. Benda á að ef búa á til sérreglu um mönnun krókaaflamarksbáta allt að 15 metrum, eins og áformin gáfu til kynna, sé búið að bæta við sérreglu sem feli í sér frekara flækjustig. Með því að fara þessa leið sé það til mikillar einföldunar og vinnusparnaðar fyrir stjórnvöld auk þess sem það er komið til móts við útgerðir krókaaflamarksbáta þar sem ekki yrði þörf á sérstakri umsókn til mönnunarnefndar. Þá bendir stofnunin á reglugerð nr. 175/2008 um skipstjórnar- og vélstjórnarréttindi á fiskiskipum, varðskipum og öðrum skipum, sem sett er samkvæmt heimild í 3. mgr. 19. gr. laganna. Í því er vinnuskip sjókvíaeldis skilgreint sem skip allt að 15 metrum eða undir 30 brl., með vélarafl allt að 750 kW. Með reglugerðinni eru gerðar kröfur um tiltekið viðbótarnám við 12 metra námið til að mega gegna stöðu skipstjóra og yfirvélstjóra á vinnuskipum sjókvíaeldis allt að 15 metrum. Sé það ætlun ráðuneytisins að taka til skoðunar að færa 12 metra réttindi upp að 15 metrum sé nauðsynlegt að athuga samhliða þær námsskrárbreytingar sem þyrfti að gera samhliða því.

6. Mat á áhrifum. 
Verði frumvarp þetta að lögum er ekki gert ráð fyrir að það hafi í för með sér fjárhagsáhrif fyrir ríkið né sveitarfélög. Þá hefur það ekki íþyngjandi áhrif á atvinnulíf, vinnumarkað eða samkeppni. Samþykkt frumvarpsins hefur í för með sér einföldun fyrir þá sem gera út báta á stærðarbilinu 12 – 15 metra að skráningarlengd. Þá er fyrirséð að umsóknum til mönnunarnefndar skipa geti fækkað með þessari lagabreytingu.

Um einstakar greinar frumvarpsins.
Um 1. gr.
Með ákvæði þessu er skilgreiningu smáskipa breytt þannig að þau teljist vera skip sem eru 15 metrar að skráningarlengd eða styttri. Ákvæðið þarfnast ekki frekari skýringar.

2. gr.
Ákvæðið þarfnast ekki skýringar.

3. gr.
Verði frumvarp þetta að lögum er lagt til að breytingarnar á lögum nr. 30/2007 taki gildi 1. júní 2020. Eins og komið hefur fram hér að ofan er þörf á að gera breytingar á breytingar á menntunarkröfum sem kveðið er á um í reglugerð nr. 175/2008 um skipstjórnar- og vélstjórnarréttindi á fiskiskipum, varðskipum og öðrum skipum, til samræmis við lagabreytingar sem lagðar eru til í frumvarpi þessu. Er talið rétt að stjórnvöld hafi tíma til innleiða þessar breytingar áður en lagabreyting tekur gildi.
